
Suxestión polo desacordo coa actuación dun facultativo no centro de saúde de Bertamiráns 
 
 

 

Santiago de Compostela, 03 de Febreiro de 2025 

 

Sr. conselleiro 

Nesta institución iniciouse expediente de queixa como consecuencia do escrito dunha cidadá, 
referente ao seu desacordo coa actuación dun facultativo no centro de saúde de Bertamiráns. 

ANTECEDENTES 

Nesa queixa, esencialmente, indicaba que: 

Un médico del SERGAS, XXX, del centro de salud de BERTAMIRANS, AMES, que me 
advierte al llegar que solo atenderá dos consultas que, si tengo más problemas, debo 
elegir los dos que más me interesan. 

He puesto una hoja de reclamaciones. Pero es que no se molestó en saber qué quería, 
dos de mis consultas se resolvían con SÍ o NO y en menos de 5 minutos habría estado 
fuera. 

Me he cambiado de médico, pero siento tal impotencia que empiezo a pensar que, a lo 
mejor, lo único que funciona es la sanidad privada. 

Soy paciente de salud mental y mientras espero por una cita en el centro de CONXO que 
parece que nunca va a llegar, tengo que decidir entre solicitar un ansiolítico o una cita en 
traumatología. 

Ante iso requirimos, como vostede sabe, información á Consellería de Sanidade. No informe 
achegado pola Administración, indícase o seguinte: 

En relación coa reclamación presentada, revisouse o informe proporcionado polo médico 
tratante a propósito da reclamación presentada ante o sistema Contacte, ao que fai 

referencia a paciente. Segundo dito informe, a paciente acudiu á consulta coa intención de 
tratar "varias cousas". Ante esta situación, o profesional indicou que, debido ao tempo 
dispoñible por consulta, unicamente sería posible atender dúas cuestións nesa cita, 
suxerindo que as restantes se abordasen noutra ocasión.  

É importante destacar que na planificación da atención primaria programada, establécese 
un tempo medio para cada paciente por cada cita asignada, sendo este pensado para tratar 
un problema de saúde específico. O médico en cuestión sinala que a accesibilidade en 
Atención Primaria é alta e, e na súa práctica habitual as citas con el poden ser xestionadas 
nun prazo curto, xeralmente nun marxe de dous días ou incluso no mesmo día. Para 
garantir un servizo eficaz e equitativo para todos os pacientes, suxírese distribuír as 
consultas en varias citas cando existan varias cuestións que tratar.  

O uso responsable dos servizos de atención sanitaria é responsabilidade de todos. Intentar 
resolver múltiples asuntos nunha única visita pode sobrecargar a axenda, afectar a calidade 
da atención e xerar atrasos na atención a outros usuarios.  

No caso que nos ocupa, durante a consulta procedeuse a comentar os resultados dunha 
analítica e xestionouse a renovación da súa medicación.  

A paciente non fixo ningunha alusión á necesidade dunha derivación a un especialista, o cal 
tería requirido dunha valoración específica que permitise determinar a idoneidade e 
pertinencia desa derivación. Este acto clínico adoita requirir un tempo superior ao suxerido 
pola paciente. 

ANÁLISE 

Á vista do contido do escrito de queixa, da documentación achegada pola persoa que 
promoveu este expediente e do que se manifesta no informe da Administración, é preciso 
facer as seguintes consideracións: 

1.- A queixa trae causa do desacordo da interesada coa actuación dun facultativo no centro 
de saúde de Bertamiráns. En concreto o desacordo co feito de que so puidera consultar de 
dúas cuestións que lle preocupaban, en relación á saúde. 

2.- Argumenta, o informe da Consellería, que para racionalizar os recursos é necesario 
distribuir en varias consultas a atención á mesma persoa cando esta presenta distintos 
problemas (enténdese que non relacionados entre sí). Sinálase, así mismo, que a paciente non 
fixo ningunha alusión a precisar unha derivación a Atención Especializada. No texto de queixa 
a paciente indica que está agardando unha cita de Especializada (en concreto saúde mental) 
que se está retrasando, non que fora ao médico do centro de saúde a pedir unha derivación. 

3.- En todo caso, sendo, efectivamente, preciso facer un uso racional dos recursos, unha vez 
que a Consellería ten decidido que en cada cita de atención médica só se poden consultar 
dous problemas, cómpre utilizar todas as canles para informar deste feito, correctamente e 
explicando os motivos, ao conxunto da poboación usuaria destes recursos para evitar 
problemas ou frustracións por parte de quenes acuden ao centro de saúde. Por outra banda 
cómpre entender que a persoa que acude á consulta é indivisible e non sempre pode elixir, 
entre as súas doenzas ou preocupacións, dúas para ser consultadas nese momento obviando 
as restantes. 

4.- Para acadar os obxectivos enmarcados na Estratexia de Humanización Sanitaria aprobada 
por esa Consellería sinalábase como primeiro eixe estratéxico o de mellorar a relación entre 
as persoas e para elo, na liña 2 propoñiase un “Plan de Formación para o persoal sanitario” 
cuxa necesidade se explicaba así: “Unha das necesidades explicitadas por profesionais como 
fundamentais é o reforzo dos seus coñecementos e habilidades para comunicar información, 
formar a persoa usuaria en saúde, acompañala no proceso da súa enfermidade, na súa toma 
de decisións e guiala polo circuíto sanitario.” 

CONCLUSIÓN 

Por todo o sinalado ata agora considerase necesario, en aplicación do disposto no artigo 32.1 
da Lei 6/1984, do 5 de xuño, do Valedor do Pobo, facer chegar a esa Consellería a seguinte 
suxestión: 

Seguir avanzando na formación e as habilidades de comunicación e relación do persoal 
sanitario seguindo os obxectivos enmarcados na Estratexia de Humanización da 
Asistencia Sanitaria. 

Agradézolle de antemán a acollida ao manifestado nesta resolución da Valedora do Pobo, e 
recórdolle a necesidade de que no prazo dun mes (art. 32.2), dea conta a esta Institución da 
aceptación da resolución formulada, de ser o caso, e das medidas adoptadas para darlle 
efectividade, tamén se é o caso. 

Ademais, facémoslle saber que, en aplicación do principio de transparencia, a partir da 
semana seguinte á data na que se ditou a presente resolución, esta se incluirá na páxina web 
da institución.  

O principio de publicidade das resolucións desta institución refórzase no artigo 37 da Lei 
6/1984, cando prevé que a Valedora do Pobo, no seu informe anual ao Parlamento de Galicia, 
dará conta do número e tipos de queixa presentadas; daquelas que foron rexeitadas e as súas 

causas, así como das que foron obxecto de investigación e o seu resultado, con especificación 
das suxestións ou recomendacións admitidas pola administración pública galega. 

Reciba un atento saúdo. 

María Dolores Fernández Galiño 
Valedora do Pobo  (en funcións) 


	Sr. conselleiro

